
Rubrig gramatik

jäfid
vödabid

präpod konyun

givulot as asä

leigod äs äsä

As
Vöd ,as‘ binon präpod e jonon das yeg bal dunon jäfidi yega 

votik:

getolös osi as legivot = getolös osi (yegi bal at) bi atos binon 

legivot (yeg votik) pro ol

gebob kati as kapakusen = gebob kati dat seitön kapi okik sui on 

e slipön

jali kokota kanoy jonidön as vär = jali kokota kanoy jonidön pla 

vär

Äs

Vöd ,äs‘ binon präpod, pagebon pro leigod e jonon das yeg bal 

labob ledutodis leigik lä ot yega votik (das ledutodis yegas tel binon 

leigik):

binol bigik äs svin = big ola leigön (binon leigik lä) bigi svina

klots omik äbinons nidiko vietiks äs nif = klots omik älabons köli  

leigik lä (kel äleigon) köl nifa = klots omik älabons köli nifa

Noet: bi vöds ,as‘ e ,äs‘ binon präpods, lüükons lü dil ledinik seta 

pläni as dili zuik, keli kanoy kesumön de set (moädön). Efe set 

puprodöl obinon nomöfik gramatiko okipedon siämi ledinik okik:

getolös osi (as legivot) = getolös osi (kikodo degevob osi? bi atos 

binon legivot)

Asä

Vöd ,asä‘ binon konyun e jonon das yeg bal dunon jäfidi yega 

votik:

no vabolöd toodi asä mätatoodistiran = no binolöd  

mätatoodistiranu (no vabolöd toodi vifiko)

älecedob omi asä mätatoodistiran = älecedob omi (das binom)  

mätatoodistiranu

vobob tö(pö) niver asä profäsor = vobob profäsoru tö(pö) niver

Äsä

Vöd ,äsä‘ binon konyun, pagebon pro leigod e jonon das yeg bal 

labob ledutodis leigik lä ot yega votik (das ledutodis yegas tel binon 

leigik):

no fidolös (so) mödiko äsä svin = no fidolös mödiko maä (leigo) 

svin

Noet: bi vöds ,asä‘ e ,äsä‘ binon konyuns, kobotanons balsetis tel

in pluset bal e pö jenet at no mögos kesumön (moädön) balseti seimik

de pluset ad set puprodöl okanon kipedön siämi ledinik okik:

no fidolös mödiko (liomödoto? äsä svin-li, äsä lüstrid-li ud äsä ek-

li voto?)

Äsi
Vöd ,äsi‘ binon konyun e koboyümavöd vödas ,äs‘ + ,i‘:

labof söris äsi blods = labof söris äs i labof blodis =  labof söris 

ed i blodis

kat äsi dog binon nimu = kat id äs dog binon nimu = kat e dog 

bofik binons nimu

Äsif

Vöd ,äsif‘ binon konyun e koboyümavöd vödas ,äs‘ + ,if‘:

kolköm onas äbinon fäd ot äsif me sabil bal drefön sabili votik ön 

bevüspad mö steps foldeg = kolköm onas äbinon so neluveratik äs if  

idrefoyöv me sabil bal sabili votik ön bevüspad mö steps foldeg

Äsva

Vöd ,äsva‘ binon konyun e koboyümavöd vödas ,äs‘ + ,va‘:

kolköm onas äbinon fäd ot äsva me sabil bal drefön sabili votik ön

bevüspad mö steps foldeg = kolköm onas äbinon fäd ot äsif me sabil 

bal drefön sabili votik ön bevüspad mö steps foldeg

Äsvo

Vöd ,äsvo‘ binon ladvärb, koboyümavöd vödas ,äs‘ + ,vo‘ e sinifon

das yeg bal sümedon, simulon yegi votik ab no binon eti:

äbinom geilik äsvo giraf = älabom geili so gretik das äkanoy 

pölacedön (lecedön dobiko) omi girafu

Sevols-li, das …

Burkinän

1) Burkinän binon län in zenod Vesüda-Frikopa vü däsärt 

el ,Sahara‘ (,الصحراء الكبرى‘) e fots Sulüda-Frikop.

2) Burkinän labon bali motedanivätas gretikün. Zänedo vom bal 

labof pulis mäl. Demü atos, ünü yels luldeg lätik pöp läna ipluikon 

luliko.

3) Burkinän idageton libi de Fransän ün yel 1960 ed pinemon 

el ,République de Haute-Volta‘ (,Repüblikän el ,Volta‘ löpik‘ 

Fransänapüko nemü nem flumeda el ,Volta‘) jü yel 1984. Nem läna 

atimik binon el ,Burkina Faso‘ e sinifon ,Län menas sublimik‘.  

Burkinänans binons famik asä net brafikün Frikopa.

4) Pük calöfik Burkinäna binon Fransänapük. Ab tö Burkinän 

dabinons netapöps 63, al kelas labon kulturi e pükönamodi okiks. Atos 

binon kösömik (zänedöfik) ven men nolon pükis kil u plu.

5) Cifazif Burkinäna ,Ouagadougou‘ binon bal cifas vönikün vola.

6)  Tö vilag el ,Sabu‘ lulak dabinon ko krokods teamik (piteimöl) 

saludik. Belödans topik fidons onis me gokamit e demü atos krokods 

at dälons (leadons) ones e töranes ad tränön oki me göb okik e 

seadön su bäk okik.

6) Burkinän binon motedalän geilotabunamana jiel ,Irène 

Dimwaogdo Tiendrébéogo’.

Lerät

Kompenät Kanadänik sanavik semik ipladon sui plakat reklamik 

magodi domas tel neito.

Su mön doma balid te vitürs tel älitastralons e vitürs retik äbinons 

dagik.

Su mön doma votik vitürs tel ot äbinons dagik e vitürs retik 

älitastralons.

Medinis ta kinik maläds tel plakat at äreklamon?

Tuvedot: in nüm sököl.

Tuvedot leräta se nüm büik:

Zesüdo fifidön kövi kilid.

Säkis, küpetis e lofotis aliks ä materis e volanuns 
nitediks kanols lüsedön lü penedabog «komunan@yandex.ru».

